Supliches 
1a Domënia d’Advënt - Aaa
Periun!

Sté muntri, ti mëte averda ai sëgns di tëmps y vire cun cosciënza

 – chësc é ci che le Signur ó da nos sëgn d’Advënt. 

Confidan te süa parora, portunse dant nostes supliches y respognun al'atlamaziun: 

Gejú Crist, tö parora de Dî – en te sperunse.
1) T’as dit: “Cil y tera passará, mo mies parores ne passará nia.”

I periun che la jënt de nüsc tëmps ne se lasces nia ingiané da dotrines tendenzioses 
che é contrares al spirit dl vangele (chît)
Gejú Crist, tö parora de Dî – en te sperunse.
2) Te nes inviëies “Stede muntri”, ciodiche i ne savun nia canche te vëgnes.

I periun por i governanc ch’ai sais da tó adora assá les dërtes dezijiuns por la pesc

denanch’al sides massa tert (chît) Gejú Crist, tö parora de Dî – en te sperunse.
3) “Stede muntri” ó ince dí “Stede sö”

I periun por tan de jënt, atocada da veres, catastrofes y iniustizies, 

ch'ara sides buna da sté sö, da avëi speranza y da confidé te tüa parora che salva (chît) 

Gejú Crist, tö parora de Dî – en te sperunse.
4) L’apostul Paul nes racomana incö “Conscidrede i sëgns di tëmps”

I periun por chi che stënta da crëie, ch’ai vëighes y conësces la presënza y l’operé de Dî 
te tan de situaziuns dla vita (chît) Gejú Crist, tö parora de Dî – en te sperunse.
5) “Lascede che i mituns vëgnes da me!” aste dit a tü discepui. 

I periun por i mituns de nosta comunité y por chi de döt le monn, 
ch’ai ais geniturs che i condüj pormez a te, te chësc tëmp d’Advënt, 

ch’ai pois sintí tüa bunté y to amur (chît) Gejú Crist, tö parora de Dî – en te sperunse.
6) Te nes as avertí: “I ne savëis nia, da ci ora ch’al vëgn le Signur” 

Al n’é tröc che mör zënza ch’ai s’l'aspeta. I periun che düc vëgnes salvá (chît) 

Gejú Crist, tö parora de Dî – en te sperunse.
Dî, gran y potënt!

Cil y tera passará, mo nia les parores de to Fi, che é la fondamënta de nosta fede. 

Cun ël confidunse te tüa bunté y misericordia sëgn y por dagnora.  Amen.
ACLAMAZIUNS - KYRIE
Signur, tö nes vëgnes adincuntra da na ora ch'i ne s'l'aspetun nia.
                           
Signur, pieté de nos! o Kyrie eleison!
Signur Gejú Crist, tö os nes urté muntri y arjigná canche te vëgnes.
                           
Crist, pieté de nos! o Christe eleison!
Signur, tö mantëgnes tüa parora. Te tües impormetüdes podunse confidé.             





Signur, pieté de nos! o Kyrie eleison!
